[bookmark: _GoBack]TEMA: VREDEMAKERS!

Wat maak ons in ’n wêreld waar iemand met ’n groot lorrie in ’n skare mense inry? Wat maak ons in ’n wêreld waar mense restaurante en lughawens en nagklubs slagvelde maak? Wat maak ons in ’n land waar mense teen mekaar opgestel word – wit teen swart, Afrikaans teen Engels, jonk teen oud? Wat is ons roeping as gelowiges?

Want die versoekings NOU is groot, die versoekings wat sê: Kies jou bende en maak jou gereed vir die geveg. Kies ’n kant. Skaar jou by JOU mense. Haat mekaar. Sê mekaar sleg. Verwerp ander. Kry jou wapens reg en veg vir jouself!

Hoe moet ons as Christene teen hierdie versoekings staande bly? Wel, soos in die video, kyk na jou Baas, kyk na jou Meester, hou jou oë op Jesus. Wat sê Hy?

Hoor hier:
Matteus 5:9:
NAV: Geseënd is die vredemakers, want hulle sal kinders van God genoem word.
DB: Gelukkig is almal wat vrede maak tussen mense wat in vyandskap met mekaar leef. God sal op die laaste dag voor almal sê dat hulle sy kinders is.

Is ons VREDEMAKERS? Is ek ’n VREDEMAKER? Met dit wat ek sê en dit wat ek doen en dit waarmee ek besig is, maak ek vrede tussen mense? Of bring ek verdeling en stryd en spanning?

Oor 17 dae is dit verkiesing. Wat doen ek met my gesprekke en my Facebook en my e-pos en my dade? Bring ek vrede of verdeling?

Voor ons dit kan antwoord, voor ons VREDE kan bring, moet ons eers self VREDE hê. Watter vrede? Watter vrede streef ek en jy na?

Kyk weer na Jesus en nie na die stemme van die wêreld nie:
Johannes 14:27:
NAV: Vrede laat Ek vir julle na; my vrede gee Ek vir julle. Die vrede wat Ek vir julle gee, is nie die soort wat die wêreld gee nie. Julle moet nie ontsteld wees nie, en julle moet nie bang wees nie.
DB: Julle hoef nie bekommerd te wees nie. Ek los ook vir julle ’n geskenk wanneer Ek weggaan: vrede! Moet dit egter nie verwar met die oppervlakkige vrede van hierdie wêreld nie. Dit is vrede wat iemand net by My kan kry. Daarom hoef julle nie gespanne of selfs bang te voel oor die toekoms nie.

Jesus se vrede is anders as die wêreld se vrede. Hoe lyk die wêreld se vrede?

Die wêreld sien VREDE as ’n GEBREK aan konflik, as die teenoorgestelde van oorlog (V.A.W.[footnoteRef:1]) maar ek kan jou steeds haat en kwaad wees vir jou en jou vermy en ver van jou leef. Solank ons nie baklei nie.... [1: 	vre´de. 1. Teenoorgestelde van oorlog. 2. Rus, kalmte, genoeë. 3. Ongesteurdheid] 


Maar dis nie Jesus se VREDE nie, dis nie Bybelse vrede nie. Dink maar aan Jesus se lewe  - dit was VOL konflik! Hy is uiteindelik doodgemaak oor al die konflik wat Hy veroorsaak het! En tog word Hy die “prins van VREDE” genoem! (Jesaja 9:6) Hoe werk dit? Watter tipe VREDE bring Jesus?

Kom ons kyk weer na Jesus, maar hierdie keer deur die oë van Paulus in Efesiërs 2:11-18. Let op die tipe VREDE wat Jesus bring:
Efesiërs 2:11-18 (NLV)
Julle is één in Christus
11Dink daarom aan die tyd toe julle wat as nie-Jode gebore is, “onbesnedenes” genoem is deur dié wat “besnedenes” genoem word – al is die besnydenis net mensewerk aan die liggaam. 12Dink daaraan dat julle toe sonder Christus was, nie burgers van God se volk nie, uitlanders wat nie deel gehad het aan die beloftes van die verbonde nie. Julle was sonder toekomsverwagting en sonder God in die wêreld. 13Maar nou het julle wat toe ver weg was, deur julle verhouding met Christus naby gekom. Dit is moontlik gemaak deur Christus se dood aan die kruis.

1.	JESUS SE VREDE EINDIG SKEIDING
Jesus se VREDE eindig skeiding. Die wêreld wil mense apart hou – Jode / Grieke; besnedenes / onbesnedenes; priesters / gewone mense; burgers / uitlanders. Jesus bring mense bymekaar. Dink net aan hoeveel moeilikheid Hy hieroor gekry het!
Die wêreld sê: Kom ons hou die groepe uitmekaar, want dan het ons vrede. 
Jesus sê: Bring die mense bymekaar IN MY, dan is daar vrede.
Vandag is dit dieselfde. Die wêreld sê: Hou apart: Christen / Moslem; Wit / Swart; Afrikaans / Engels – dan sal ons vrede hê. En ek hoor al hoe meer stemme wat dit selfs van die kerk eis: die kerk moet Afrikaans beskerm, die kerk moet Christelike skole en universiteite begin, daar moet ’n wit kerk wees en ’n swart kerk wees – ons het ons s’n, hulle het hulle s’n. Hierdie is net vir ons!!!
Terwyl Jesus sê: NEE! Daar is net EEN kerk en sy taak is nie om kulture te beskerm nie, maar om VREDE te bring, die VREDE van bymekaar wees, EEN wees, daar wees!
Bring jy met jou lewe SKEIDING of EENHEID?

Efesiërs 2:11-18 (NLV)
14Christus het inderdaad vrede tussen ons gebring. Deur sy liggaam aan die kruis te gee het Hy die twee groepe één gemaak; ja, die muur van vyandskap het Hy afgebreek. 15Hy het ’n einde gemaak aan die wet met sy voorskrifte. Hy het vrede gebring deur in Homself die twee groepe tot een nuwe mensheid te omskep. 

2.	JESUS SE VREDE EINDIG HAAT
Jesus se VREDE eindig vyandskap, eindig haat. Die wêreld sê: Julle verskil – elkeen vir homself! 
Die wêreld sê: veg vir jou eie belang, niemand anders gaan nie. Die wêreld sê: wees teen die ander, dis hoe jy staande bly. Die wêreld sê: Bou mure tussen julle, dis hoe jy oorleef.
Jesus sê: NEE! Wees lief vir jou vyande! Dink eerste aan die ander se belange. Breek af die mure tussen julle en word een in my. Julle is almal na die beeld van God geskep, die drie-enige God wat van Mekaar verskil, maar in perfekte verhouding Een is. Wees so!

Efesiërs 2:11-18 (NLV)
16Ja, deur sy dood aan die kruis het Hy die vyandskap beëindig. Só het Hy albei groepe in een liggaam met God versoen. 17Hy het vrede kom verkondig vir hulle wat ver is, én vir hulle wat naby is. 18Dit is aan Hom te danke dat albei van ons deur een Gees toegang tot die Vader het.

3.	JESUS SE VREDE EINDIG VERWERPING
Jesus se vrede eindig verwerping. Die wêreld sê: verwerp dié wat nie soos jy is nie; hou hulle ver van jou weg. Die wêreld sê: hou jou by jou soort en hou die ander op ’n afstand, dan sal jy vrede hê.
Jesus sê: NEE! Bring dié wat ver is naby. Ons is nou een gesin. Ons het een Vader. Ons is broers en susters. Om jou boetie en jou sussie ver van jou af te hou, is verkeerd!

Bybelse vrede is anders as wêreldse vrede, want Bybelse vrede gaan nie net oor gebrek aan stryd nie, Bybelse vrede gaan oor VERSOENING. Wat beteken VERSOENING?
Om te VERSOEN[footnoteRef:2] is om te herstel, om te verenig.  [2: 	versoen´, ~. 1. Vrede, vriendskap herstel, verenig.
F.J. Labuschagne, L.C. Eksteen, Verklarende Afrikaanse Woordeboek, Agste hersiene en uitgebreide uitgawe, (Pretoria: J.L. van Schaik) 1993.] 

Wêreldse vrede is om uitmekaar te hou, Bybelse vrede is om bymekaar te bring.
Wêreldse vrede is om te groepeer, Bybelse vrede is om te verenig.

Kyk weer na Jesus en nie na die wêreld nie!
2 Korintiërs 5:16-19 (NLV)
16Van nou af beoordeel ons niemand meer volgens ’n menslike maatstaf nie. Al het ons Christus ook vroeër volgens ’n menslike maatstaf beoordeel, oordeel ons nou heeltemal anders oor Hom. 17Daarom – iemand wat aan Christus verbind is, is ’n nuwe skepping. Die ou dinge is verby, kyk, die nuwe is hier!
18Hierdie hele nuwe werklikheid kom van God af, wat ons deur Christus met Homself versoen en aan ons die bediening van die versoening gegee het. 19Die boodskap van versoening bestaan daarin dat God deur Christus die wêreld met Homself versoen het en nie die mense se oortredings teen hulle hou nie. Hierdie boodskap van die versoening het Hy aan ons opgedra om te gaan verkondig.

Ons taak is om VERSOENING te bring, om mense BYMEKAAR te bring!

Dis die boodskap van NAGMAAL:
Jesus het deur sy bloed, deur sy liggaam VREDE gebring:
1. Daar is nie meer SKEIDING tussen God en ons nie – ons kan vrylik by God uitkom.
2. Daar is nie meer HAAT tussen God en ons nie – ons sondes is vergewe en word nie teen ons gehou nie.
3. Daar is nie meer VERWERPING tussen ons en God nie – ons is nie meer slawe nie, maar kinders van ’n Pa wat ons altyd sal lief hê.

En nou kan (en moet) ons HIERDIE vrede gaan bring, nie wêreldse vrede nie!

Matteus 5:9:
NAV: Geseënd is die vredemakers, want hulle sal kinders van God genoem word.
DB: Gelukkig is almal wat vrede maak tussen mense wat in vyandskap met mekaar leef. God sal op die laaste dag voor almal sê dat hulle sy kinders is.

AMEN


GEBED
Here, maak my 'n instrument van U vrede. 
Waar daar haat is, laat my liefde saai; waar daar onreg is, vergifnis; waar daar twyfel is, geloof; waar daar wanhoop is, hoop; waar daar duisternis is, lig; waar daar droefheid is, blydskap. 
O Goddelike Meester, gee dat ek nie soseer sal soek om getroos te word nie as om te troos; om verstaan te word nie as om te verstaan; om bemin te word nie as om lief te hê. 
Want dit is deur te gee dat ons ontvang; dit is deur te vergewe dat ons vergewe word; en dit is deur te sterwe dat ons tot die Ewige Lewe gebore word.
    ~ Franciskus van Assisi

